
1.- Sarrera

Lengoaia naturalaren prozesamenduaren (LNP) alorrean lexikoa geroz eta garrantzi
handiagoa ari da hartzen. Linguistika konputazionalaren aldetik puntan dabiltzan teorien
arabera lexikoak izan behar du hizkuntzari buruzko jakitearen gordailu nagusia, aurreko
teorietan nagusitzen zen sintaxiaren kaltetan. Gauzak honela, LNPko sistemetako osagai
nagusia bihurtu da lexikoa; horrek esan nahi du, besteak beste, izugarrizko informazio
pila kodetu beharra dagoela LNPko sistema baten lexiko-sisteman. Kodeketa horretan
lexiko-sarrera bakoitzari dagokion era guztietako informazioa zehaztu beharra dago,
ortografikotik hasi eta morfologiko, sintaktiko eta semantikoraino. Maila errealeko
sistema bat antolatu nahi denean berriz, bistakoa da kodetze-lan horri eskuz ekinez gero
sekulako lana litzatekeela. Ahal den neurrian prozesua automatizatu beharra ikusten da,

beraz.

Amsler-en lanetik (1980) hasi eta orain arte, lexikografia konputazionalaren alorrean
ondoko galderei erantzuten saiatu dira ikerlariak: hiztegi arruntetan ez ote dago hitzei
buruzko informazio asko eta asko? Hiztegi arruntetan bide dagoen jakintza lexiko ugari
hori ezin al da egokitu LNPan erabilia izan dadin? Azken hamarkada honetan geroz eta
errazago izan da hiztegi arruntak euskarri magnetikoan eskuratzea (Machine Readable
Dictionary, MRD) eta horrek izugarri erraztu du hiztegi horien gaineko ikerketa.

Txosten honetan azaldu nahi dugun lana iker arlo horretan koka daiteke, hain zuzen
ere. Hau da, hiztegi elebakar bateko definizioak hitzei —edo kontzeptuei— buruzko jakite
semantikoaren iturri eta biltegitzat hartuz, definizio horiek analizatuz hiztegiko
kontzeptuen arteko erlazio lexiko-semantikoak lortzea.

Horretarako tresna bat inplementatu eta erabili dugu: definizio-testuen analizatzaile
bat; inplementazio horren nondik norakoak azaldu nahi genituzke hemen, ondoren
aplikazioaren emaitzak azaldu eta komentatuz. Analizatzailea eroso erabili ahal izateko
erraztasunak eta zehaztasunak ematea ere txosten honen helburuetako bat da.

Inplementatutako tresna Alshawi-k (1987/1989) bere artikuluetan azaldutakoan oinarritu
da.

Analizatzaile horrek pattern-matching hierarkikoan du funtsa, bere helburuetariko
bat sendotasuna delarik. Sendotasun hori honela ulertu behar litzateke: nahiz eta analisi ez-
osoak egin interpretazio semantiko partzial baina zuzenak lortzeko gaitasuna. Lehen esan
dugun bezala, interesatzen zaigun interpretazio semantiko hori hiztegiko kontzeptuen

arteko erlazio lexiko-semantikoetan oinarrituko da; hau da, kontzeptuen arteko

Hiztegi elebakar bateko definizioen analisia i

